
 

 

 

Lorena Fernández Álvarez, 2.0 zerbitzuen administratzailea eta Deustuko 
Unibertsitateko IIBZko arduradun teknologikoa eta Aiora Kintana Goiriena, 
Gazteaukerako Community Manager eta Isuri Sormenezko Zerbitzuak elkarteko 
hezitzailea izan ziren “Nola arnasten dute gure gazteek Interneten?” ikastaroa 
emateaz arduratu zirenak. Gazteen Euskal Behatokian eman zen ikastaroaren 
helburua Interneten ezarri den komunikazio- eta interakzio-espazio berria (web 
2.0 eta sare sozialak) aditzera ematea izan zen. 

Elkarrizketa honetan, sare sozialekin lotutako hainbat gairi buruz galdetzen diote 
elkarri.  

Aiorak Lorenari: Zure eguneroko bizitzan, zer nolako garrantzia dute sare sozial 
birtualek? Zertarako erabiltzen dituzu?  
Lorena: Sare sozial birtualak, “digital” abizena ez dutenak bezala, nire bizitzaren alderdi 
guztietan daude. Alderdi pertsonaletik hasita, komunikazio eta networking zeregin 
handia dute; lanaren alderditik, “entzuteko” eta informazioa jaso eta bidaltzeko tresna 
indartsua dira Deustuko Unibertsitatearen baitan.   

(A) Nola ari zara bizitzen sare sozial birtualetan gauzatzen ari den bilakaera eta 
zein alde ikusten duzu sareok betidanik ezagutzen dituzten gazteekiko? 
Lorena: Jaiotzez digitala izan ez arren (gutxi falta izan zait ;-)), sare sozial birtualak 
agertzea ez da etendurazko aldaketa izan. Areago, naturala izan da: offline guneetan 
egiten genuena mundu digitalari txertatzea baino ez da izan. Gazteekiko egon daitekeen 
aldea kultura-oinordetzan datzala esan daiteke, batik bat. Hain zuzen ere, intimitatea 
gaur egun baino estimatuago zegoen gure belaunaldian. “Extimitate” hori, aldiz, ez da 
teknologia berrien ondorio, baina hori bultzatuko duten katalizadore-lanak egiten 
dituzte.  

(A) Konektagarritasuna haziz eta zabalduz doa, nahiz eta batzuek informazioa 
eskuratzeko modurik izan ez, oraindik ere. Nola ikusten duzu arraila digitala?  

Lorena: Arraila digitalak ukitu ugari ditu: ez da ez zuri ez beltz (konektatuta zaude ala 
ez), garai batean bezala. Gaur egun, hainbat arraila-maila daude konektagarritasunaren 
baitan, tresnak erabilita eskuratzen ditugun ezagutzen edo eskumenen araberakoak, eta 
bere arauak ezartzen dituen komunikazio-modu berri hau ulertuz goazen heinean 
garatutakoak. McLuhanek zioen bezala, bitartekoak mezua gorpuztu egiten du. Eta 
Internet egunen joanean protagonismoa hartuz doanez gero, arraila horretan egotea 
arriskutsu bilakatzen da. Elite konektatu eta komunikatuek oso aldeko tresna dute 



norberaren zein lanbidearen garapenerako. Bigarren Hezkuntzako irakasle baten 
esanetan, “ni ez nau Tuentin dagoen gazteak beldurtzen, hor ez daudenak dira 
beldurtzen nautenak”.  

(A) Nolako etorkizuna aurreikusten duzu horrenbeste gizarte-sarerentzat? Ez al 
duzu uste “social media” direlakoen burbuilak eztanda egin dezakeela? 
Lorena: Alderdi ekonomikotik, litekeena da “social media” direlakoen burbuilak 
eztanda egitea, “.com” burbuilaren eredu ugari errepikatzen ari direlako. Enpresa 
teknologiko ezagun asko burtsan sartzen ari dira, neurrigabeko balioarekin, eta oraindik 
ere negozio-eredua oso argi izan gabe. Beraz, konpainia horietako asko bertan behera 
geratuko dira.  

Alderdi teknikoagoari begira, posible da, sare sozialen ordez, beste tresnaren bat 
gailentzea, garai batean blog-ekin gertatu zen bezala. Oro har, plataforma horiek 
“taberna-efektua” jasan ohi dute: arrakastatsuak izango dira, baldin gure lagunak bertan 
aurki baditzakegu.  

(A) Nora uste duzu ari garela joaten online-offline harreman-eredu berriekin?  

Lorena: Dispositibo mugikorren arrakasta finkatua ikusita, bat-batekotasuna eta 
konektagarritasuna edonon lortu ahal izatea ezaugarri nagusi dituena, “egoitza digital” 
direlako ereduak ikusiko ditugu laster, online eta offline harremanak bereiziko ez 
dituztenak.  
------- 
(Lorenak Aiorari) Zer sare sozial birtualetan ibiltzen dira gehien Euskadiko 
gazteak? 
 
Aiora: Nik esango nuke, batik bat, Tuentin eta Facebooken dabiltzala. Gero eta 
gazteago sartzen dira (10 eta 12 urte bitartekoak), lagunek eta modek bultzatuta. Tuenti 
da “ongi-etorria” ematen dien lehen sare soziala eta, nagusiago egin ahala, Facebook 
bezalako beste sare sozial batzuetara pasatzen dira. Tuentin kuadrila dago; Facebooken, 
kuadrilaz aparteko beste lagun batzuk: bidaietan, trukeetan, Erasmusen eta 
horrelakoetan ezagututakoak.  
 
Gainera, Youtube bezalako sareak daude, asko kontsultatzen direnak, bideoak ikusteko. 
 
(L) Batzuetan, abusatu egiten al da gauza ezezagunek sortarazten duten beldurraz, 
sare sozialak kriminalizatzeko? 
 
Aiora: Baietz uste dut nik. Ezezagunak pizten duen beldurrak guztioi eragiten digu, 
areago, gizarte-sareak bezalako ingurune nolabait berri batean. Galduta sentitzearen 
sentsazioa gogorra izan daiteke, baina, horren aurrean, informatu eta prestatu beharra 
dago. Nire ustez, beste hainbat gauzatan bezala, arazoa tresna oker erabiltzean datza.  
 
(L) Nola kudeatzen dute gazteek pribatutasuna? Ematen al diote garrantzirik?  
 
Aiora: Nire ustez, gazteek ez diote nortasunaren kudeaketari behar adinako garrantzirik 
ematen. Nire iritziz, ez dute nahikoa aztertzen arriskatzeak eta norberaren intimitatea 
sarean erakusteak ekarri diezaiekeena, askori ez diotelako gaiari buruz ezer azaldu. Hori 
dela-eta, sarearen arriskuak eta abantailak ezagutzeko, beharrezkoa deritzot nork bere 
burua prestatzeari eta prebentzioa eskoletan lantzeari. 


